
МАКТАБГАЧА ТАРБИЯ ЁШИДАГИ БОЛАЛАР ИҚТИДОРИНИ 

РИВОЖЛАНТИРИШ ОМИЛЛАРИ 
 

Аннотатция: ушбу мақолада мактабгача тарбия ёшидаги болаларнинг иқтидорини 

ривожлантириш ҳамда уларнинг хусусиятлари тўғрисида фикрлар юритилган.  

Калит сўзлар: иқтидор, психологик, шахс, интеллектуал, таълим. 

Аннотация: В данной статье рассматриваются особенности развития одаренности детей 

дошкольного возраста. 

Ключевые слова: одаренность, психологическая, личность, интеллектуаль, образование. 

Annotation: this article reflects on the features of the development of the talent of children of 

preschool age about them. 

Keywords: talent, psychological, personality, intellectual, educational. 

Инсон шахси ва унинг характери, шу билан бирга қизиқиш ва қобилиятлари болаликнинг 

илк йиллариданоқ шаклланиб боради. Болаларнинг келажагидан умидвор бўлган жамият бу 

жараёнга фаол аралашиши ва инсон шахсини камолга етказиш борасидаги вазифаларга 

психологик нуқтаи назардан ёндашиши лозим. Айниқса, боғча гуруҳидаги болаларнинг ақлий 

(жисмоний) имкониятлари уларнинг таълим-тарбиясига, интеллектуал салоҳият даражасига ҳамда 

шахслараро муносабатларига, бола характерининг шаклланишига, шунингдек гуруҳдаги руҳий 

муҳитга бевосита таъсир кўрсатади. Бундан келиб чиқадики, болалар шахсини ривожлантиришда 

таълим-тарбиянинг роли ҳамда оила, ижтимоий муҳит ва биологик омилларининг таъсирини 

ўрганиш долзарб муаммолардан биридир. 

Иқтидорли болалар билан ишлашда психологлар иқтидорнинг тузилишини белгилайдиган 

асосий омилларни билишлари лозим. Булар қуйидагилар: 

умумий интеллектуал ёки ақлий қобилиятларнинг юқори даражаси; 

билиш мотивининг доминантлиги - бошқа мотив турларидан устунлиги; 

янги предметлар, вазифалар, воқеа-ҳодисаларга дуч келганда, муаммони қўйилиши ва 

ечимини топишда ижодий фаолликнинг намоён бўлиши. 

Иқтидорнинг эрта намоён бўлиши икки ёшдан олти ёшгача кузатилади. Бундай болалар 

икки-уч ёшдан ўқишга интиладилар, уч-тўрт ёшда ўқишни ва санашни биладилар, беш-олти ёшда 

сўзларни ва унча катта бўлмаган жумлаларни ёза оладилар. Мактабгача ёш даврида иқтидорли 

болалар бошқалардан интеллектнинг ривожланиш даражаси билан ажралиб турадилар. 

Ўзларининг жуда фаоллиги, кўплаб савол беришлари, қизиқувчанлиги, катталардан оладиган 

маълумотни осон эслаб қолиши ва қайта айтиб бера олиши билан бирга, бой тасаввурга эгадирлар. 

Иқтидорли болалар кўп ҳолларда турли ҳисоб-китобларга қизиқадилар, шеър ёки эртаклар 

тўқийдилар, мусиқа асбобларини чаладилар, шахмат ўйнайдилар, расм чизадилар, қўшиқ 

айтадилар ва рақсга тушадилар. Етти ёшдан ўн ёшгача бўлган даврда болалар кўп ҳолларда 

коллекция йиғишга (маркалар, медаллар, севимли мулътфилъм ва кино қаҳрамонларининг 

расмлари ва хок...), қоғоз, ёғоч ва бошқа материаллардан турли предметларнинг лойиҳаларини 

ясашга қизиқадилар.  

Иқтидорли болалар 3 ёшдан 5 ёшгача барча номаълум бўлган нарсаларга ва янгиликларга 

нисбатан мустақил равишда жавоб ахтаришда фаоллик кўрсатиб, катталарга турли саволлар 

берадилар. Бу саволларга берилган жавоблар орқали атроф оламни, воқеа-ҳодисаларнинг сабаб ва 

оқибатларининг боғлиқлигини англайдилар, шахсий ҳатти-ҳаракатларини онгли равишда бошқара 

оладилар [1].  

3-ёшли болага хос бўлган ҳислатлар: 

1. Нутқи маъно жиҳатидан бир-бирига боғланган сўзлардан иборат. 

2. Ўйинда ролга киради. 

3. Шар, олма ва бошқа предметларни чиза олади. 

4. Ўзи ечиниб кийина олади. 

5. Кубикларни бир-бирининг устига қўя олади. 

6. Таянчсиз зиналардан ўзи кўтарилиб, туша олади.  

4 ёшли болалар эса, ўз имкониятларини реал баҳолай оладилар. Лекин, 4-5 ёшли болалар 

ҳали шахсий хусусиятларини идрок этишга ва баҳолашга қодир эмаслар, шунингдек ўзлари ҳақида 

маълум бир хулосани бера олмайдилар. Ўз-ўзини англаш лаёқати катта боғча ёшида ривожланиб, 

аввал у қандай бўлгани ва келажакда қандай бўлишини фикрлаб кўришга ҳаракат қиладилар [2].  

Боғча ёшидаги болалар шахсининг шаклланишига кўра, бу даврни 3 босқичга ажратиш 

мумкин: 

- биринчи давр - 3- 4 ёш оралиғида бўлиб, эмоционал жиҳатдан ўз-ўзини бошқаришнинг 

мустаҳкамланиши билан боғликдир; 

- иккинчи давр - 4- 5 ёшни ташкил қилиб, ахлоқий ўз-ўзини бошқара олиш билан боғлиқ; 

- учинчи давр эса, шахсий ишчанлик ва тадбиркорлик хусусиятларини шаклланиши билан 

тавсифланади. 

Шунинг учун ҳам мактабгача ёшидаги бола шахсини тадқиқ қилиш жуда мураккаб 

жараёндир, чунки кўпгина шахсни тадқиқ қилиш методлари, катта ёшли одамларга мўлжалланган 

ва болани ўз-ўзини таҳлил қилиш имкониятларига асосланмаган. Бундан ташқари 

психодиагностика ёрдамида ўрганаладиган шахс сифатлари мактабгача тарбия ёшида тўлиқ 

шаклланмаган ва беқарордир. Болалар психодиагностикаси ихтиёрида фақат махсус проектив 

методлар яъни болани ютуққа эришиш мотивлари ва хавотирланиш ҳолатларини ўрганиш 

методлари мавжуддир ёки шахс сифатларини баҳолашда эксперт методларидан фойдаланиш 

мумкин. Бунда болани яхши биладиган катталар, тарбиячилар, ота-оналар эксперт сифатида 

майдонга чиқадилар. Фақат ана шундай тарзда болани шахс сифатларига баҳо бера олиш 

имкониятларига эга бўламиз.  

